
Plenchi 

 

Bèl a bati  
Amigunan yega, yega serka riba nos Plenchi di skol. TRINGG 

TRINGGG bèlèm........ TRINGG TRINGGG bèlèm........ 

Masha ora nos ta wardabu pa bo djoin nos ambiente riba plenchi. E 

siman aki nos a selebrá siman di kultura. Plenchinan di skol tabata 

nèchi dòrná ku artefaktonan di nos kultura. Boka dushinan tabata 

skeiru na òrdu, kumindanan kriyoyo tambe. Maramentu lensu, zonido 

di tambu. Pero mas ku tur kos nos kustumber nan ta importante. Bon 

dia, bon tardi, bonnochi. Felis siman. Kome dushi, bon probecho. 

Despensa, danki. Na bo ordu. Lanta ofresé un otro bo lugá. Parti ku 

otro. Buska drechi di esnan ku bo no a mira algun dia kaba. Papia ku 

rèspet ku otro i no riba otro. Karga responsabilidat pa bo mes, i bo 

famia. Asina nos por nombra shen mil i un kustumber mas ku nos 

mester fortifiká. E maneranan aki di biba i komuniká ku otro ta loke ta 

mas balioso ku tur e kuminda, baile i fiestanan. Nos mester biba ku otro 

i tei pa otro. Ban fortifiká loke ta bon i benta afo loke no ta hiba no niun 

dilanti. 

Un fin di siman bendishoná pa bo. 

 

 

 

 

Riba roster 
Na memoria di Mriam Koster 

Miriam, kariñosamente yamá Mimi òf Mims, tabata un ser eksepshonal. 

Mi a eksperenshá Mimi komo un profeshonal di kalidat komo kabes di skol di 

Maria College i ami komo kabes di skol di St Jozef i despues komo funshonario 

di Maria College. 

Un persona íntegro , humano , disipliná ku un memomoria enorme. 

Semper e tabata entregá su dokumentunan na tempu i kumpli ku loke nos a 

palabrá. 

Un hende ku sa organisá ku bista pa detaye i ku kualke aktividat na skol tabata 

karakterisá pa un bon programa. 

Un persona ku sa kada regla stipulá den Vademecum fo’i su kabes i ku por a 

bisa bo presis riba kua página tal i tal regla ta skirbí. 

Ora bo drenta Maria College bo tabata sinti trankilidat ku ta resultado di 

disiplina i òrdu. Esakinan tabata konta pa grandi i chikí. 



Mimi a kuida su skol ku alma i kurason tantu su alumnonan i su personal komo 

e edifisio. 

Severo i estrikto si tabata nesesario pero ku un kurason humano. 

Nos a diskutí i planeá kon pa mehorá enseñansa. 

Ku su humor nos a relativá hopi suseso I konfia ku Dios lo guia nos. 

Un gran dama , un bon dosente , un profeshonal di kalidat i un persona kerí a 

pasa pa un otro bida. 

Dios ta rekompens’é sigur. 

Mi ta gradesido di por a forma parti di bo bida. 

Mimi sosegá na pas. 

 

Diana Maduro-Picus 
 

 

 

 

Not’é riba bòrchi 

 

  



Na nòmber di e organisashon Maria College, i tur esnan ku a traha huntu ku 

yùfrou Koster na Maria College, mi ke duna honor i yama yùfrou Kòster 

masha danki pa su gran aporte na e mundu di enseñansa. Yuf Koster tabata 

símbulo di òrdu i rèspèt. Un Lider, Íntegro, Firme, Rekto, Dediká, 

Konsekuente, Severamente hustu ! Maria College tabata su kas, i mas 

profundamente ainda bisá: pa un temporada, Maria College tabata Yùfrou 

Koster mes! 

Komo: aktual direktor di Maria College, èks-kolega, mayor ku tur su yunan 

a haña formashon na Maria College, i a la bes  èks alumno, …na nòmber di 

tur alumno, mayor, kolega, i tur esnan ku a konosé yùfrou Koster den e 

mundu di enseñasa; …danki yùfrou ! Sosegá na pas. 

Sonia Lourens-Poulo, direktor di Maria College 

 

 

 

Riba rapòrt 
Djasabra último nos a despedí di yufrou Mimi Koster, e kara di Maria 

College pa hopi aña. El a laga su stèmpel di amor, dedikashon i 

profeshonalismo riba e skol aki. Yufrou Mimi , pa semper den nos 

kurason. 

 



Miriam Koster drumi dushi 

Djaluna  dia 17 di Sèptèmber yufrouw Miriam Koster, kariñosamente yama 

Mimi, a kuminsá ku su biahe pa kontra  ku su kreador. Indudablemente 

portanan di su kreador lo ta hanchu habri pe ya ku e tabata un persona 

ehemplar i dediká,  ku durante di e korto tempu riba e mundu aki a duna 

ehèmpel di kon ser un bon  maestro di skol. Maria College ku a kaba di kumpli 

70 aña tabata tin un lugá spesial den Mimi su kurason. Na e skol aki e a pasa 

komo alumno, despues komo dosente i finalmente direktora pa kasi 20 aña. 

P’esei Mimi tabata hopi orguyoso ku e aktual direktora a sigui mes un trayekto 

na Maria Collegno esta di alumno, dosente i awor direktora. Mimi tabata un 

persona ku bo sa kiko bo tabata tin na dje. Manera nan ta bisa na bon 

Papiamentu e tabata tin “un kara”.  Un persona, organisá, hopi bon dokumentá 

ku konosé Vademecum (reglanan di skol) di dilanti te patras.  P’esei bo no por 

a bini ku ningun kuenta serka dje ya ku e ta bisa bo presis kiko a palabra. Pa 

hopi hende Mimi tabata parse un persona hopi severo pero ora bo konosé mas 

di aserka, bo ta ripara ku e tabata tin un kurason di oro. Pa Mimi importante 

tabata ku su alumnonan logra lo máksimo, no solamente na skol, pero tambe 

den bida. Ta p’esei Maria Collegno semper tabata skor den e tòp 3 nan. Hopi 

ta e alumnonan ku ta masha agradesido na Mimi pa e formashon ku nan a 

risibí na Maria College. Dor di su bon dokumentashon ora ku mayornan bini 

skol hopi agitá, e ta just kue su agènda i splika e mayornan na plaka chikitu 

kiko ta e motibu di sierto medida ku e a tuma. Komo direktora Mimi semper 

tabata yega tempran i no tabata keda sinta den su kantor, pero ta pasa rònt na 

skol i asina tabata na altura di tur lokual ta pasa. Pa Mimi órden i disiplina na 

skol tabata hopi haltu riba su lista.  Esaki tabata konta pa tur hende, dosente i 

alumno. Mi ta hopi kontentu di por a traha kasa 20 aña na Maria College bou 

di Mimi komo direktora.  Despues ku nos tur dos a baha ku penshun e amistat 

a keda i ku frekuensia nos tabata tin kontakto ku otro, rekordando e tempunan 

bon. Nos tabata gosa ora nos eks alumnonan tabata tin éksito. Mimi a kuminsá 

su biahe pa eternidat den tur trankilidat i mi ta sigur ku Tata Todopoderoso lo 

tin un lugá spesial reserva pe. Bo ehèmpel i bon kurason ta prueba ku Dios ta 

pone hende riba e mundu aki ku sierto mishon. Abo a kumpli ku di bo. Hopi 

ta esunnan ku ta lamentá despedida di Mimi for di e mundu aki pero nos tin 

ku konformá ku boluntat di Dios i nos komo hende no por kuestioná esaki. 

Mimi sosegá na pas i na su famia, eks kolega i tur su míles di yunan di Maria 

College mi palabra di kondolensia. 

Ingrid Haile-Hato. Èks kolega di Mimi Koster na Maria College.  



Mi ta konta 
Reflekshon di yufrou Koster na momentu di despedida komo direktor di 

Maria College,  22 juni 2010 

Awor ku tog ta bai yega e momentu ku ta último biaha ku nos ta huntu i mi 

ta na punto pa bai, mi a laga mi pensamentunan pasa hopi riba tur loke mi a 

eksperensha i mi a purba di mira e totalidat tumando un tiki distansha. 

Mi ke bisa adelanáa ku mi no ke bisa nada mas bunita di loke e ta, ni papia 

nada bunita djis pasobra e ta zona bon. Ku mitar berdat nos no ta gana nada, 

ni yuda otro. 

 

Ta pesey mira lokual mi ta bai bisa mas bien komo un mensahe ku tin komo 

úniko meta reflehá. 

Lokual mi a konstatá ku nos a bin ta hasi i ku hustamente ta debilitá nos ta e 

echo ku hopi bes nos ta hinka nos tempu den: 

* Buska difikultat kaminda no tin dor di kohe un pieu hasie un baka 

* Dor di krea broyo en bes di sembra pas i trankilidat 

Ku esaki shonnan bo ta debilitá bo mes kaminda. Hustamente den tempunan 

difísil nos no Mester kibra fo’i otro sino buska forsa den otro. 

 

Forsa nos ta saka e ora ei hustamente for di kooperashon ku otro sin para 

ketu na “ta idea di ken i ken ta skor”. 

Forsa nos ta saka ora nos purba sembra pas i trankilidat entre nos 

Hulandesnan lo bisa: We blijven te veel steken in de details in plaats van op 

het grote verhaal te letten. 

 

Mi ta spera ku boso lo usa e temporada aki pa reflekshoná riba loke mi a 

bisa i ohalá boso ta dispuesto di tuma e loke mi a bisa na serio i traha na e 

puntonan menshoná.  

 

Ami ta bai ku e konvikshon ku mi a hasi tur loke mi tabata por. Pami semper 

tabata importante pa hasi mi trabou sin muchu buya pero si mas mihó ku mi 

tabata por. Pa mi tabata importante pa a duna segun mi kapasidat un aporte, 

un granito di arena na futuro di nos alumnonan. Mi ke gradisí boso pa tur e 

kooperashon ku mi a haña. Ami no por paga esei, pero Dios ta rekompensá. 

Mi ta desea boso tur kos bon.  

 

Miriam Koster Q.E.P.D.  
 

 

 



Den agènda 
5 oktober dia di dosente 

10 oktober dia di pais Korsou 

Fakansi di skol 

8 oktober te ku 12 oktober 

21 desember te ku 4 yanuari 
 

 

 

Mucha djispou 
Un yu ta komiendo pizza i ta puntra su mama: 

“Dikon e kaha di pizza ta firkant, e pizza ta rondó i e pizza ta kortá na 

pida pida triangulo?” 

E mama a kontestá: “hmm hmm pa nos kome sin papia.” 

 

 


